
Tximino handien arbasoa omen dena aurkitu dute 

Zutik jartzeko joera zuen duela 13 milioi urte Katalunian bizi izandako 'pierolapithecus catalaunicus'-ak 

erredakzioa 

Gorilen, orangutanen, txinpantzeen eta, azkenik, gizakiaren arbasoa omen den tximino mota baten hezur fosilak aurkitu dituzte paleontologo kataluniarrek, Bartzelonan. Aurkikuntzak bete dezake duela 11tik 16 milioi urtera tximinoen eboluzioan zientzialariek zuten hutsunea. Izan ere, tximino txikien eta tximino handien eboluzio ildoak banandu ziren ondorengo lehen tximino handia da Pau (Pello, bakea) bataiatu dutena. 

Indusketa abiatu berria zuten makinek Bartzelonatik gertuko Hostalets de Pierola herrian, zabortegi bat egiteko, hondeamakina batek hotz bat azaleratu zuenean. Sabadellgo Miquel Crusafont Paleontologia Institutuko talde batek hartu zuen bere gain ikerketa, eta ustekabea hartu zuten. Aztarnak tximino batenak ziren, oraindik izenik ez zuen familia eta espezie berriko tximino batenak. Pierolapithecus catalaunicus (Pierolako tximino kataluniarra) gisa sailkatu du tximinoa Salvador Moya-Sole doktoreak, paleontologo taldeko buruak.Ikerketaren nondik norakoak plazaratu zituen atzo Science Ameriketako Estatu Batuetako aldizkariak. Aurkikuntzak oihartzun handia izan du mundu osoan: Miozeno garaiko oso aztarna gutxi aurkitu dira egun arte eta Kataluniakoa hezurdurarik osatuenetakoa da. 

Banaturiko familia 

Miozeno garaian tximinoen familiaren bi adar banandu zirela diote zientzialariek. Tximino txikiak deiturikoak (giboiak eta siamangak) beren bidea jarraitu zuten. Beste adarrak tximino handiak eta gizakia eman zituen gero. Azken hauek familia ezberdinetan bereizten hasi aurretiko garaikoa da Bartzelonan aurkiturikoa. «Pierolapithecus-a tximino handien eta gizakion azken arbaso komuna da, ziurrenera, edo harengandik oso hurbil dago», esan du Moya-Sola paleontologoak. 

Saihetsak, bizkarrezurraren beheko zatia eta eskumuturrak aztertuta, zuhaitzetara igotzeko trebezia zuen tximinoa da pierolapithecus-a, ikertzaileen arabera. Izan ere, tximinoek zutitzeko trebetasuna zuhaitzen adarretatik zintzilik ibiltzen hartu zutela uste dute adituek. «Gainerako primateek katuaren antzeko gorputza badute ere, antropomorfo handiek zutikako jarrerak dituzte. Aldaketa oso nabarmen ikusten da Pauren gorputzean», esan du Meike Koehler taldeko kideak. Tximino berria «zutikako jarrera hartzen lehena edo lehenetarikoa da», gaineratu du Moya-Solak. 

Eszeptikoak 

Zientzialari guztiek onartu dute aurkikuntzaren garrantzia. Halere, hainbatek zalantzan jarri dute kataluniarrek eboluzioaren zuhaitzean eman dioten lekua. Science aldizkarian bertan zalantza agertu du Torontoko (Kanada) Unibertsitateko David Begun paleoantropologoak. Honen arabera, ez du ematen pierolapithecus-a orangutanen arbasoa izan daitekeenik. «Aurpegian, batez ere, dituen lauzpabost ezaugarri garrantzitsuak lotuago daude Afrikako tximinoekin», idatzi du Begunek. «Bide luzea egin behar da hau egun bizirik diren tximinoekin lotzeko», esan du, berriz, AEBetako David Pilbeam irakasleak. Zaila irizten dio egun Afrika eta Asiako ekuatorean bizi diren tximinoen senideak Europan aurkitzeari. 

Nolakoa zen 'Pau' tximinoa? 

Tamaina: 1,20 metro inguruko altuera zuen eta 35 kiloko pisua. Arra zen, ziurrenera. 

Itxura: Gorila, orangutan eta txinpantzeen antzeko burua zuen. Aurpegia motza zen eta atzera egiten zuen kopetarantz igo ahala (sudurra eta begiak plano berean zituen). 

Ibilera: Bizkarrezurraren behako partea gogorra zuen. Horren ondorioz, zutik jartzea erraza zitzaiola uste da. Zuhaitzetara igotzeko ahalmena zuen. 

Elikadura: Hortz eta haginen forma ikusita, badirudi fruta, barazkiak, zomorroak, eta, ziurrenera, ornodun txikiak jaten zituela. 

Bizilekua: Oihan tropikal bezalako habitatetan bizi zen, ziurrenera. 

